
Bertako pariak 

"Putzu" dela-ta, lehengoan elka-
rrizketa bat egin zidaten. Eta galdera 
hau jaurti: «Non aurkitu dituzu garai 
hartako kanta interesgarri horiek?». 
Eta erantzuna ziplo eman nion: 
«Auspoa sailean». 

Eta honek, hamaikagarren aldiz, 
Aita Zabala-ren lan nekagaitza go-
resteko bide eman zidan. 

"Putzu"ren kasoan bi liburu ger-
tatu zaizkit oso baliagarri: l961ean, 
Auspoaren hastapenetan. Aita Apa-
lategi-ren "Euskal mutillak armetan" 
bilduma miresgarria batetik. Eta Za
bala-ren beraren "Karlisten bigarren 
gerrateko bertsoak" izeneko liburu 
trinko mamitsua, bestetik. 1997an ar-
gitara emana berau. 

Lan erraldoia A. Zabala-rena (ja-
danik 300 liburuki inguru). 

Alde batetik, eta hizkuntzaren al-
detik, gure euskaldun herriak azke-
neko mendebetetsu honetan nolako 
euskara erabili izan duen zehazki 
ikasi ahal izateko Hizkuntza berres-
kurapen garai liluragarri honetan, eta 
halabeharrez erdal giroan bizi den 
euskaldun-berri olatu eskerga betean 
murgildurik gaudelarik. «Auspoak» 
herri-eredu jatorraren emale izan bai-
taiteke. (Izan behar lukeela erantsiko 
nuke...) 

Baina euskararen beraren alorre-
an emandako laguntza bikain horrez 
gain, besterik ere eskaini digu Anto
nio Zabalak. Dokumentu soziologiko 
aparta baitugu liburu horietan. A. Za
balak, lehenengo aldiz orohar, berta
ko «pariei« (bertako baserritar eta 
arrantzale euskaldun elebakarrei, ale-
gia) ahotsa eman die beren hizkun-
tzaz. 

Honegatik bakarrik txalo eta go-
razarre merezi lituzke tolosar neka-
gaitzak. Eta esker emaleen multzo 
horren barruan, pozarren ipintzen dut 
nik ere neure burua. 

Mila esker anitz behin eta berriz, 
beraz, arrastorik ere utzi gabe ahaz-
tuta desagertzeko arriskutan egon di-
ren euskal herritar apal honen guz-
tien izenean. 


